Nafarroako Parlamentuko Mahaiak, 2013ko abenduaren 9an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Amaya Zarranz Errea andreak aurkezturiko mozioa, zeinaren bidez Nafarroako Gobernua premiatzen baita, Familiaren Nazioarteko Urtearen Hogeigarren Urteurrenaren karietara, susta ditzan familiei babesa emateko ekintzak eta ekitaldiak, urteurren hori ospatzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko abenduaren 9an

Lehendakaria: Alberto Catalán Higueras

MOZIOAREN TESTUA

Nafarroako Parlamentuko  Parlamentu-talde Popularreko foru parlamentari Amaya Zarranz Errea andreak, Legebiltzarreko Erregelamenduan ezarritakoaren babesean, 2014an ospatuko den Familiaren Nazioarteko Urtearen Hogeigarren Urteurrena babesteko mozio hau aurkeztu du, Osoko Bilkuran eztabaidatzeko eta onesteko.

Nazio Batuek Familiaren Nazioarteko Urtea deklaratu zuten 1994a, "Familia, baliabideak eta ardurak, garatzen ari den mundu batean" goiburupean. Ekimen global hori zuzenduta zegoen hobeki konprenitzera familiarekin lotutako auziak eta nazioen gaitasun instituzionala hobetzera, familiarekin lotutako arazoei aurre egiteko, politika zabalak aplikatuz.

Halatan, Nazio Batuen Erakundeak aitortu du, Biltzar Nagusiaren 66/126 ebazpenaren eta Kontseilu Ekonomiko eta Sozialaren 2012/10 ebazpenaren bidez, 2014ko urteurren hau aukera aparta dela familiaren sustapenari aipamen egiten dion orotan  lankidetza areagotzeko, eta familia erdigunetzat hartzen duten programak sendotzeko ekintzak abiarazteko.

Ekimen horrek balio izanen du gizartearentzat hain oinarrizkoa den erakunde horren garrantziari buruzko hausnarketa serio bat egiteko eta bere funtzionamendu hoberenerako oraindik ere irabazi beharreko erronka sozial eta politikoak aztertzeko.

Nazio Batzuen Erakundeko Biltzar Nagusiak orobat azpimarratzen du familiari buruzko politikak proposatu, burutu eta gainbegiratzearen garrantzia, eta azpimarra berezia jartzen du pobrezia desagerrarazteari dagokionez, enplegu osoaren, gizarteratzearen eta belaunaldien arteko elkartasunaren alde.

Halaber, Nazio Batuen Erakundeak berriro dio familiek lehentasunezko izan behar dutela administrazio publikoentzat, eta familia-politikek jarduketa-multzo bat osatu behar dutela, halako moduan non, modu artikulatu, transbertsal eta integral batean, familiaren instituzioa aitortu, lagundu eta babestuko baita.

Parlamentu-talde Popularrean irmo sinesten dugu familiak oinarrizko gizarte-unitate bat direla, bere kideei zaintza materialak eta immaterialak ematen dizkiena modu pertsonalizatuan, bai eta belaunaldien arteko elkartasunaren eta gizarte-kohesioaren zutabe direla ere.

Bestalde, hogeigarren urteurrenaren oroitzapena une egokia da Nafarroako Gobernuak familiari laguntzeko plan berri bat taxutzeko, oraingo honetan izaera transbertsal eta integralekoa, familietan azken urteotan gertatzen ari diren aldaketa nabarmenei eta politika berriak jorratzeko beharrizanari erreparatuta.

Hori guztia dela-eta, ondoko erabaki proposamena aurkeztu dugu:

Parlamentuak Nafarroako Gobernua premiatzen du:

– Familiaren Nazioarteko Urtearen Hogeigarren Urteurrenaren karietara, susta ditzan familiei babesa emateko ekintzak eta ekitaldiak, urteurren hori ospatzeko.

– Familiari laguntzeko plan integral bat taxutu dezan.

Iruñean, 2013ko abenduaren 4an 

Foru parlamentaria: Amaya Zarranz Errea

